
К И Р И С И Ў

Ибрайым Юсупов дегенде бирден қарақалпақ халқы, Қарақалпақстан үлкеси,
Өзбекстан Республикасы көз алдымызға келеди. Ол поэзия арқалы халқымыздың
руўхында, ишки дүньясында ҳадаллық, дурыслық, туўысқанлық, дослық,
жолдаслық, Ўатансүйиўшилик, азаматлық, пəк муҳаббат, оған садықлық
сезимлерин оятты ҳəм тəрбиялады.
Өзбекстан  ҳəм  Қарақалпақстан халық шайыры, Өзбекстан Қаҳарманы  Ибрайым
Юсупов усы жылы 90 жасқа толмақта. Усы мүнəсибет пенен Қарақалпақстан
Республикасы Мəлимлеме-китапхана орайы илимий методикалық бөлими
тəрепинен «Алланың нəзери түскен инсан» атамасында методикалық қолланба
ислеп шығылды.

Қолланбаның биринши бѳлими «Инсанлар қəлбинде қалған шайырсаң» деп
аталып, бунда И. Юсуповтың ѳмири хəм дѳретиўшилик хызмети хаққында сѳз етиледи.

Екинши бѳлим «Даналығы гөззаллыққа уласқан шайыр» деп аталып, бул
бөлимде китап оқыўшылар менен ушырасыў кешесиниң методикалық жол-жобасы
берилмекте.

Үшинши бѳлимге Мəлимлеме китапхана мəкемелеринде шѳлкемлестирилетуғын
«Поэтикалық йошы тасқынлаған шайыр» атамасындағы китап көргизбесиниң
методикалық жол-жобасы ҳəм соңында əдебиятлар дизими берилген.

«Инсанлар қəлбинде қалған шайырсаң»
Ибрайым Юсуповтың  өмири ҳəм дөретиўшилик хызмети

Қарақалпақ əдебиятының ири ўəкиллериниң бири Ибрайым Юсупов 1929-жылы 5-
майда Шымбай районының Азат аўылында туўылған.  Ол 1949  -  жылы Қарақалпақ
мəмлекетлик педогогикалық институтын тамамлап, усы институтта оқытыўшы болып
қалдырылады. (1949-1961), бирқанша жыллар «Əмиўдəрья» журналының бас редакторы
лаўазымында ислейди (1961-1962), Н. Дəўқараев атындағы тарийх, тил ҳəм əдебият
институтында илимий хызметкер, сектор меңгериўшиси болды (1962-1965). Ол 1965-1980-
жыллар аралығында Қарақалпақстан Жазыўшылар  Аўқамын басқарды. Ал, 1980-1985-
жыллары «Совет Қарақалпақстаны» газетасының бас редакторы болды. Кейин
Қарақалпақстан Парахатшылықты қорғаў комитетиниң баслығы, Руухыйлык орайынын
лауазымларында жемисли мийнет етти.

Ибрайым Юсупов  XX əсир қарақалпақ əдебиятында, əсиресе поэзия тараўында
классик шайыр сыпатында танылды. Ол турли тараўларда хызмет етиўине қарамастан
дөретиўшилик мийнет оның өмир жолының ажыралмас бир бөлеги болды. Соның
нəтийжесинде шайырдың дəслепки шығармалары  1946-жылдан баслап жəриялана
басласа, биринши поэмасы 1949-жылы жарық көрди, ал 1955-жылы тунғыш қосықлар
топламы  «Бахыт лирикасы» басылып шықты. Соң «Кун шығыс жолаўшысына» (1959),
«Ойлар» (1960), «Жети асырым» (1962) поэтикалық топламлары жарық көрди. Оның
буннан басқа «Дүздеги шахмақ», «Кеўил-кеўилден суў ишер», «Йош» сыяқлы
шығармалары қосық ықласбентлериниң кеўил мүлкине айланған. Шайырдың ҳəзирги
кунге шекем қарақалпақ тилинде  отызға шамалас қосықлар топламлары ҳəм поэмалары
баспадан шықты. Ол тек ғана шайыр болып қалмастан 1963 – жылы «Ғарры туттағы гүз»
прозалық топламы арқалы бул тараўда да шығарма дөретиўдиң үлгисин көрсете алды.
Əсиресе «Сейдан ғаррының геўиши» гүрриңиниң қарақалпақ əдебиятында усы жанрдағы
ең көрнекли шығармалардың бири болып қалды.

Драматургия тараўында И. Юсупов А. Шамуратов  пенен биргеликте қарақалпақ
қаҳарманлық дəстаны «Қырыққыз» музыкалық драмасын жазды.



Автордың «Актрисаның ықбалы» драмалық поэмасы, 1966 – жылы «Өмирбек лаққы»
комедиясы, 1973 - жылы «Əжинияз» операсының  либереттосы, «Мəңги булақ» драмалық
поэмасы 1986 – жылы «Искендер патшаның түси» драмасы қарақалпақ драматургиясының
ең сайланды шығармасына айланды.

Ибрайым Юсуповтың идиралы қосықлары 1940-жыллардың орталарында (1946)
жəрияланды. 1978-1979 - жыллары оның шығармаларының 2 томлығы басылды.
Ибрайым Юсупов қарақалпақ əдебияты программасын дүзиўшилердиң бири, əдебияттан
сабақлық жазыўға қатнасты. (10 класс), əдебият тарийхын изертлеўде белсендилик
көрсеткен, көп ғана сын мақалалардың авторы. Ибрайым Юсуповтың рус тилинде 8
топламы, өзбек тилинде 6 топламы, сондай-ақ қырғыз ҳəм туркмен тиллеринде
топламлары жəрияланған. Өз гезегинде ол дүнья классиклеринен көп ғана аўдармалар
жасады. 1985-жылы аўдармаларының үлгиси «Мəңги булақлар»  басылып шықты.
Ибрайым Юсуповтың «ҚҚАССРына  мийнети сиңген мəденият ғайраткери»  (1964),
«Өзбекистан ҳəм Қарақалпақстан халық шайыры» (1975), Бердақ атындағы сыйлығының
лауреаты, Хамид Алимжан атындағы сыйлығының лауреаты (1970), 1994-жылы «Дослық»
ордени менен, 2003-жылы «Эл - юрт ҳурмати» ордени менен сыйлықланды. Ал, 2004 -
жылы  «Өзбекстан  Қаҳарманы» деген ҳүрметке ийе болды.
 Сондай-ақ бир неше рет Өзбекстан Республикасы Олий Мажлиси, Қарақалпақстан
Республикасы Жоқарғы Кенесиниң депутаты болып сайланды.

Əжайып талант ийеси, Өзбекстан кахарманы Ибрайым Юсупов мейли қайсы
темада шығармалар жазбасын оларды таза ҳəм ҳадал жүрегинен, нағыз шайырлық
сезимлеринен өткерип, үлкен азаматлық кең көкирек пенен жырлайды. Сонлықтан болса
керек,  шайыр өз туўылған жери менен Ўатанын жырлар екен,  ол бул туйғыны өз анасы
менен қатар қойып сүўретлейди. Ол сөз маржанларын халқы ушын терди, Ўатаны ушын
жыйнады.

Тийкары Қарақалпақ болыўымыз керек болса буннан абзал жер, Ўатан жоқ.
Адамның үйи, қустың уясы барлығы да Ўатанға шерик, ҳəккениң шықылықлағанын халық
жақтырмаса да, басқа қуслар сыяқлы ушып кетпей, усы жердиң шараятына көнип,
Ўатанын таслап кетпейтуғынын баҳалайды шайыр. Гейде пошша торғай менен тиллесип:

Сайра достым, ел ҳаўада пырпырлап,
Саз бенен сəўбетсиз дəўран болды ма,

                   Сен көкте, мен жерде буншелли шырлап,
                     Сүймегенде оннан Ўатан болды ма?» дейди.

И.Юсупов Ўатанын да, халқын да көкке көтерип, бир перзенти қандай сүйе алса,
сондай сүйди.

                    «Сен туўарсаң  ақылды да,
                      Сулыўды да, батырды да,
                      «Халык» деп сениң атыңды да,
                         Ким қойса да дана қойған»

Ол халқын, ана Ўатанын ҳəмме нəрседен де үстин қойды. Қаҳарман шайыр халқы ушын
өлмес мийраслар дөретип кетти. Оның  дөретпелери халқынын қəлбинде мəңгиге
сақланып, қəстерленеди.

Өзбекстан Республикасы Президенти Шавкат Мирзиёев дөретиўши –
зыялылар ўəкиллери менен ушырасыўындағы сөзинде: «Миллионлаған
адамлардың итибарында болған, мəденият, əдебият ҳəм көркем өнер деген
муқаддес дəргайға қəдем таслаған ҳəр бир дөретиўши, əлбетте, бурын өз халқының
жүрегине қулақ салып, оның дəртине дəрман болыўға умтылады» деп айрықша
атап көрсетти.



Ҳүрметли Президентимиз Шавкат Мираманович Мирзиёевтиң көрсетпеси
менен пайтахтымыз Нөкис қаласында  Өзбекстан Қаҳарманы, Өзбекстан  ҳəм
Қарақалпақстан халық шайыры Ибрайым Юсупов атындағы қарақалпақ тили ҳəм
əдебиятын терең үйрениў бойынша қəбилетли оқыўшылардың қəнигелестирилген
мектебиниң тез ўақыттың ишинде қурып питкерилиўи – бизиң халқымыздың
турмысында ҳəм мəдений өмиринде үлкен жаңалық  болып отыр.

Президентимиз атап көрсеткениндей, бул мектеп қарақалпақ əдебияты ҳəм
тилшилигин жаңа раўажланыў басқышына алып шығатуғын илимий - əмелий орай
болып табылады.
       Мине усындай əжайып шайыр ҳəм оның жазған шығармалары халқының  журегинде
мəңги сақланып қалады.

1929 – жыл.  Шымбай районының  Азат  аўылында туўылған
1949 – жыл.  Қарақалпақ мəмлекетлик педагогика институтын тамамлады
1956 – жыл.  Жазыўшылар  Аўқамының ағзасы
1961 – жыл. Қарақалпақ мəмлектлик педагогика институтында муғаллим
1961 – 1962 – жыл. «Əмиўдəрья» журналының  Бас редакторы
1962–1965–жыл. Н. Дəўқараев атындағы тарийх, тил ҳəм əдебият
институтында илимий хызметкер, сектор меңгериўшиси
1965 – 1980 – жыл. Қарақалпақстан  Жазыўшылар Аўқамының баслығы
1980 – 1988 – жыл.  Еркин Қарақалпақстан (алдынғы Совет Қарақалпақстаны)
газетасының бас редакторы
1988 – 1994 – жыл. Қарақалпақстан Парахатшылықты қорғаў комитетиниң
Қарақалпақстан  бөлими баслығы
1994 – 2000 – жыл. Руухыйлык орайынын  баслығы

       Ибрайым Юсуповтың алған сыйлықлары
1. 1964 – жыл. ҚҚАССРына  мийнети сиңген мəденият ғайраткери
2. 1970 – жыл.  Бердақ  атындағы  сыйлығының лауреаты,  Хамид Əлимжан

атындағы сыйлығының лауреаты
3. 1975 – жыл.  Өзбекистан ҳəм Қарақалпақстан  халық шайыры
4. 1994 – жыл.  «Дослық» ордени менен сыйлықланды
5. 2003 – жыл.   «Эл - юрт ҳурмати» ордени менен сыйлықланды
6. 2004 – жыл.  «Өзбекстан  Қаҳарманы»  ҳүрметли  атағына ийе болды.

«Даналығы гөззаллыққа уласқан шайыр»
атамасындағы еслеў  кешесиниң методикалық жол-жобасы

Каракалпак халкынын уллы перзенти, Өзбекстан кахарман, шайыр  Ибрайым
Юсуповтың усы жылы 90 жыллығы Республикамызда кең түрде белгиленбекте. Əдебий
мийрасларын бүгинги жас əўладларға еле де толығырақ таныстырып барыў мақсетинде
«Даналығы гөззаллыққа уласқан шайыр» атамасында еслеў кешеси
шөлкемлестириўди усынамыз.

Буның ушын  үлкен таярлықлар көрилип, дағазалар бериледи. Мирəтнамалар
тарқатылады. Кеше өтетуғын орын ылайық безеледи. Кешеге жазыўшы, шайырлар,
журналистлер, жоқары окыў орынларының филология факультети студентлер
мирəт етилип, сөз  шебери, уллы  устаздың  өмир  жолы  ҳəм  дөретпелери
ҳаққында  кең  түрде  айтып  өтеди. Кеше қатнсыўшылары, студент  жаслар



тəрепинен  шайырдың дөретпелеринен қосықлар оқып, оның қосықларына
жазылған намалардан еситтирсе болады.

«Инсанлар қəлбинде мəңги қалған шайыр» атамасындағы
Мəлимлеме китапхана мəкемелеринде шѳлкемлестирилетуғын

китап көргизбесиниң методикалық жол-жобасы

Əдебиятымыздың ҳəм руўхый дүньямыздың жарық жулдызы, қарақалпақ
əдебияты байтереги шайыр Ибрайым Юсупов туўылғанына быйыл 90-жыл толады.

 Бул сəнеге бағышлап, мəлимлеме-китапхана мəкемелеринде шайырдың
дөретпелерине бағышлап, китап көргизбесин шөлкемлестириўди усыныс етемиз. Бул
көргизбениң бас темасын «Поэтикалық йошы тасқынлаған шайыр» деп атадық.

 Китап көргизбени китап оқыўшыларға қолайлы, түсиникли болыўы ушын
көргизбени еки бөлимнен ибарат етиўди мақул көрдик.

1-бөлим: «Поэзия сарайының сəрдары» деп атап, бул бөлимге жазыўшымыз
Ибрайым Юсуповтың  өзиниң дөретпелери  қойылады.

2-бөлимде: «Халық қəлбиндеги инсан» делинип,   бул бөлимге оның
дөретпелери   ҳаққында   жазылған  шайыр-жазыўшылардың  пикирлери,
журналистлердиң  газета-журналларда жəрияланған очерклери   ҳəм   мақалалары
орын алады ҳəм мағлыўмат-библиография бөлими тəрепинен ислеп шығылған
əдебиятлардың усыныў дизими қойылады.

